



II. ERANSKINA
FORU ARAU PROIEKTUA, ZEINAREN BIDEZ BERRESTEN BAITA EUSKAL AUTONOMIA ERKIDEGOKO ADMINISTRAZIO OROKORRAREKIN EGINDAKO ADMINISTRAZIO ARTEKO LANKIDETZA HITZARMENA, ARTZAINTZARI LAGUNTZEKO NEURRIAK, ZEHAZKI, OTSOA ETA ABELTZAINTZA ESTENTSIBOA ELKARREKIN BIZITZEAREN ALDEKOAK, APLIKATZEN LAGUNTZEKOA. 
Arabako Foru Aldundiak, bere eskumenen esparruan, eta Diputatuen Kontseiluaren ekainaren 29ko 33/2010 Foru Dekretuaren bidez, onespena eman zion Otsoaren (Canis lupus) Kudeaketa Planari, Arabako Lurralde Historikoan abeltzaintza estentsiboaren gatazkari aurre egiteko. Foru Dekretu horren 14.1 artikuluan xedatu zen beharrezkoa zela espezieen kontserbazioaren arloan eskumena duten organoekin koordinazio mekanismoak sustatzea edo, egoki izanez gero, ezartzea, bai informazioa trukatzeko, bai kudeaketa plana hobeto aplikatzeko. 
Plana betetzeko, Arabako Foru Aldundiak urteak daramatza laguntzen abeltzaintza ustiategietan neurriak ezar daitezen otsoen erasoak prebenitzeko (txakur zaindariak, itxiturak, etab.). Neurri horien artean, azkenaldian egiaztatu da "zaintza bidezko artzaintza" edo "artzaintzarako laguntza" deritzona eraginkorra dela; hau da, artzain profesionalak kontratatu dira, ardi ustiategietan laguntzeko ganadua zaintzen, gidatzen eta biltzen. Laguntza mota horrek kostu ekonomiko handia zuenez, Arabako Foru Aldundiak Eusko Jaurlaritzari laguntza ekonomikoa eskatu zion.
Eusko Jaurlaritzako Ekonomiaren Garapen, Jasangarritasun eta Ingurumen Sailaren egitura organikoa eta funtzionala ezartzen duen otsailaren 23ko 68/2021 Dekretuak gaur egungo Industria, Trantsizio Energetiko eta Jasangarritasunaren Sailari esleitzen dio, Natura Ondare eta Klima Aldaketa Zuzendaritzaren bitartez, natura ondarea kontserbatzeko eta babesteko eta haren elementuak modu jasangarrian erabiltzeko azterlanak, txostenak, planak eta estrategiak prestatzeko eginkizuna. 
Halaber, Euskadiko Natura Ondarea Kontserbatzeari buruzko azaroaren 25eko 9/2021 Legearen 11. artikuluak xedatzen duenez, lege honetan jasotako betebeharren kalterik gabe, euskal administrazio publikoak natura ondarea kontserbatzeko alorrean lankidetzan arituko dira, beren helburuak betetzen direla bermatzeko era guztietako jarduketak koordinatuz.
Oinarri horien pean, Euskal Autonomia Erkidegoko Administrazio Orokorrak eta Arabako Foru Aldundiak lankidetza hitzarmen bat sinatzea erabaki zuten. Hasiera batean, Eusko Jaurlaritzak hitzarmen bat igorri zuen "Otsoa eta abeltzaintza estentsiboa elkarrekin bizitzearen aldeko neurriak ezartzeko proiektua" gauzatzeko, urtebeteko indarraldi luzaezinarekin. Hitzarmen horretan, Industria, Trantsizio Energetiko eta Jasangarritasunaren Sailak konpromisoa hartu zuen Arabako Foru Aldundiari 109.129,80 euroko zenbatekoa emateko, otsoaren eta abeltzaintza estentsiboaren bizikidetza sustatzeko prebentzio neurriak har zitzan. Foru Gobernu Kontseiluak, urriaren 15eko 591/2024 Erabakiaren bidez, hitzarmen hori onetsi zuen, eta foru arau proiektu gisa igorri zitzaien Batzar Nagusiei, berrets zezaten. 
Ondoren, Eusko Jaurlaritzak zenbait aldaketa egiteko eskatu zuen, hitzartutako jarduketaren xedea, indarraldia eta alderdien betebeharrak gehiago zehazteko. Horregatik, Foru Gobernu Kontseiluak, azaroaren 12ko 653/2024 Erabakiaren bidez, hitzarmena berresteko foru arau proiektua erretiratzea onetsi zuen.
Hitzarmenaren testu berriaren indarraldia 2024ko abenduaren 31n amaitzen da, eta testuan zehazten da helburua dela otsoaren eta ganaduaren babesa bateragarriak izan daitezen sustatzea, artzaintzarako laguntzaren bidez eta, era horretan, administrazioen arteko lankidetza gauzatzea, batera finantzatuz sei hilabeterako lau artzain profesionalen eta teknikari koordinatzaile baten kontratazioa, ardi aziendaren lau ustiategitan zenbait lanetan laguntzeko. Aldundiak konpromisoa hartzen du artzainak kontratatzeko enkargua formalizatzeko, kostu osoaren % 50 emateko, hautatutako ustiategiek bete beharreko baldintzak ezartzeko eta Eusko Jaurlaritzari informazioa emateko. Bestalde, Eusko Jaurlaritzak konpromisoa hartzen du kostuaren gehienez % 50 (109.129,80 euro) jartzeko, garapeneko kontu teknikoetan laguntzeko eta emaitzen berri zabaltzeko. Eusko Jaurlaritzak ekarpen ekonomikoa egingo du, 2024ko abenduaren 31 baino lehen egindako artzaintzarako laguntzako gastuen fakturak eta ordainagiriak egiaztatu ondoren.
Azaldutakoa kontuan hartuta, proposatzen da hitzarmen instrumentala sinatzea Euskal Autonomia Erkidegoko Administrazio Orokorrarekin, artzaintzari laguntzeko neurriak, zehazki, otsoa eta abeltzaintza estentsiboa elkarrekin bizitzearen aldekoak, aplikatzen laguntzeko. Arabako Foru Aldundiari gehienez ere 109.129,80 euro esleitu zaizkio hura gauzatzeko.
Autonomia Erkidego osorako erakundeen eta bertako lurralde historikoetako foru organoen arteko harremanei buruzko azaroaren 25eko 27/1983 Legeak xedatutakoaren arabera, Arabako Foru Aldundiak eskumena du aipatutako jarduketak egiteko. 
Autonomia Erkidego osorako erakundeen eta bertako lurralde historikoetako foru organoen arteko harremanei buruzko azaroaren 25eko 27/1983 Legearen 5. artikuluan jasotzen da Eusko Jaurlaritzak foru aldundiekin zerbitzuak emateko hitzarmenak egiteko aukera. 
Horiek horrela, hitzarmena izenpetu beharra dago, erantsitako klausuletan ezarritakoaren arabera, aldeek beren gain hartutako konpromisoak bete ditzaten, hitzarmeneko helburuak gauzatzeko.
Foru Gobernu Kontseiluak hitzarmen hori sinatzea onetsi du, bat etorriz Arabako Foru Aldundiaren Gobernu, Antolaketa eta Araubide Juridikoari buruzko martxoaren 15eko 10/2023 Foru Arauaren 6.1.B)3. artikuluan xedatutakoarekin, eta Arabako Lurralde Historikoaren Erakunde Antolaketari buruzko 1983ko martxoaren 7ko Foru Arauaren 6.2.b)3. artikuluarekin. Arabako Batzar Nagusiek berretsi egin behar dute erabaki hori. 
Arabako Foru Aldundiaren xedapen orokorrak egiteko prozedura onesten duen otsailaren 28ko Foru Gobernu Kontseiluaren 6/2023 Foru Dekretuan ezarritakoaren arabera izapidetu da.
ARTIKULU BAKARRA
Berretsi egiten da Euskal Autonomia Erkidegoko Administrazio Orokorraren eta Arabako Foru Aldundiaren arteko hitzarmena, artzaintzari laguntzeko neurriak, zehazki, otsoa eta abeltzaintza estentsiboa elkarrekin bizitzearen aldekoak, ezartzen laguntzekoa. 

